
JISMONIY SHAXSLARNING 
DAROMADLARIGA 

DEKLARATSIYA ASOSIDA 
SOLIQ SOLISH MEXANZMINI 

TAKOMILLASHTIRISH

Ibragimov Zafar Ismailovich

Annotatsiya: Maqolada deklaratsiya tushunchasi va uning amaliyotda qoʻllanilish jihatlari, jismoniy shaxslarning 
deklaratsiya asosida soliq solinadigan daromadlari tarkibi, jismoniy shaxslarning daromadlariga soliq solishda deklaratsiya 
usulining qoʻllanishi bu borada iqtisodchi olimlarning tadqiqotlari hamda statistik maʼlumotlar tahlili amalga oshirilgan  va 
tegishli xulosalar ishlab chiqilgan.

Kalit soʻzlar: soliq, daromadlar, jismoniy shaxs, deklaratsiya, aholi daromadlari, soliq chegirmasi. 
Abstract: This article gives the concept of a declaration and its application in practice, describes the structure of income 
of individuals subject to taxation on the basis of the declaration, considers methods of taxing the income of individuals by 
declaring, analyzes the studies of regarding scientific economists and statistical data, and develops relevant proposals.

Key words: tax, income, individual, declaration, population income, tax deductions. 
Аннотация: В статье дано понятие декларации и её применение на практике, приведена структура доходов 
физических лиц, подлежащая налогообложению на основе декларирования, рассмотрены способы 
налогообложения доходов физических лиц путём декларирования, проанализированы исследования ученых-
экономистов и статистические данные в указанной сфере и разработаны соответствующие предложения. 

Ключевые слова: налог, доходы, физическое лицо, декларация, доходы населения, налоговые вычеты.

K I R I S H
Bozor iqtisodiyoti sharoitida davlat moliyaviy barqarorligini ta’minlashda soliq siyosatining roli beqiyosdir. 

Ayniqsa, jismoniy shaxslarning daromadlariga nisbatan adolatli, shaffof va samarali soliq solish tizimini 
shakllantirish har qanday davlatning iqtisodiy taraqqiyoti va ijtimoiy barqarorligini ta’minlashda muhim omil 
sanaladi. Bugungi globallashuv davrida ko‘plab rivojlangan davlatlar jismoniy shaxslarning o‘z daromadlarini 
deklaratsiya qilishiga asoslangan ochiq soliq tizimini qo‘llab-quvvatlab kelmoqda. Masalan, AQSh, Germaniya, 
Yaponiya kabi davlatlarda soliq deklaratsiyasi orqali fiskal nazorat kuchaytirilgan bo‘lib, budjetga tushumlar 
oshgan va norasmiy iqtisodiyot hajmi qisqargan.

O‘zbekistonda ham so‘nggi yillarda moliyaviy ochiqlik va soliq ma’murchiligini soddalashtirish bo‘yicha 
qator islohotlarni amalga oshirilmoqda. Xususan, Soliq kodeksining yangi tahrirda qabul qilinishi, raqamli 
texnologiyalarning joriy etilishi, hamda soliq to‘lovchilarning huquqiy madaniyatini oshirish bo‘yicha tizimli ishlar 
— bularning barchasi daromadlar ustidan deklaratsiya asosida soliq solish tizimini joriy etish uchun muhim 
huquqiy va institutsional asos yaratmoqda.

Mazkur mavzuning dolzarbligi shundan iboratki, daromadlarni deklaratsiya qilish orqali soliqqa tortish 
— norasmiy daromadlarni aniqlash, budjet tushumlarini barqarorlashtirish, va eng muhimi — ijtimoiy adolat 
tamoyillarini amalga oshirish imkonini beradi. Shu bilan birga, ushbu tizimning samarali joriy etilishi uchun 

xalqaro tajriba asosida ilmiy yondashuv, mahalliy sharoitlarga moslashgan mexanizmlar va davlatning raqamli 
infratuzilmasini rivojlantirish muhim ahamiyat kasb etadi.

Maʼlumki, har qanday mamlakatda fuqarolarning daromadi qanchalik yuqori boʻlsa, oʻsha mamlakatda 
iqtisodiy-ijtimoiy yuksalishga erishiladi. 

Mamlakatimiz Prezidenti Sh.Mirziyoyev tomonidan qabul qilingan Farmonlaridan [1] kelib chiqib, hayotga 
tatbiq etilayotgan yangi Oʻzbekistonning taraqqiyot strategiyasiga asosan “Mamlakatda yangi ish oʻrinlari 
yaratish, aholi daromadlarini oshirish va shu orqali 2026-yil yakuniga qadar kambagʻallikni kamida 2 barobar 
qisqartirish” masalasiga alohida eʼtibor qaratilganligi bugungi kundagi dolzarb yoʻnalishlardan biri hisoblanadi. 
Zero mamlakatimiz Prezidenti “Xalq boy boʻlsa, davlat ham boy va qudratli boʻladi” [2] degan gʻoyani ilgari 
surganlari bejiz emas.

Maʼlumki, 2020-yildan eʼtiboran yangi tahrirdagi Soliq kodeksi amaliyotga joriy etildi. Yangi Soliq kodeksiga 
muvofiq, koʻplab yangiliklar amaliyotga joriy etildi. Yangi soliq siyosati doirasida ish haqiga soliq yuki 1,5 barobar 
kamaytirildi. Natijada rasmiy sektorda ishlayotganlar soni koʻpayib, oʻzining ijobiy natijasini bermoqda [3]. 

Dunyo amaliyotida deklaratsiya asosida jismoniy shaxslar daromadlariga soliq solish, nafaqat davlat 
budjetiga soliq undirishni koʻzda tutadi, balki shu bilan birga soliq toʻlovchilarning huquqiy savodxonligini oshirish 
orqali soliq imtiyozlaridan adolatli foydalanish imkoniyatlarini ham yaratadi. Shundan kelib chiqib, jahonning 
iqtisodiy taraqqiy etgan mamlakatlarida daromadlarga deklaratsiya asosida soliq solish usulidan bir necha yillar 
mobaynida keng foydalanib kelinmoqda. Xususan, AQShda olgan daromadlari boʻyicha deklaratsiya taqdim 
etgan fuqarolar soni 154,4  million nafar (jami aholi soniga nisbatan 47  foiz)ni, Buyuk Britaniyada 45 foiz, 
Germaniyada 28,6 foiz, Fransiyada 56,9 foiz, Yaponiyada 32,5 foizni tashkil etgan [4].

Hozirgi globallashuv sharoitida rivojlangan davlatlarda jismoniy shaxslarning soliq solinadigan daromadlarini 
soliqqa tortish mexanizmini soddalashtirish, daromad soligʻi stavkasini pasaytirish orqali aholining real 
daromadini oshirish, daromadlar boʻyicha deklaratsiyalarni taqdim etishning elektron tizimini rivojlantirishda 
zamonaviy axborot texnologiyalarini qoʻllash masalasiga alohida eʼtibor berilmoqda. 

Mamlakatda jismoniy shaxslarning daromadlarini deklaratsiya asosida soliqqa tortish tartibi keng qoʻllanilishi 
fuqarolarning korrupsiyaga moyilligini nazorat qilish usullaridan biri deyilsa xato boʻlmaydi. 

M A V Z U G A  O I D  A D A B I Y O T L A R  S H A R H I
Jahon tajribasidan maʼlumki, aholi daromadining yillar davomida ortib borishi bilan bir qatorda bozorda 

isteʼmol tovarlarining narxi nazorat qilinishi ularning farovon hayot kechirishlari uchun asosiy omillardan biri 
hisoblanadi. Jamiyatda yashayotgan har bir shaxs mehnat qilish va shu qilingan mehnati evaziga maʼlum 
daromad olish huquqiga ega. 

Zero, mamlakatimiz Prezidenti, “Samarali mehnat uchun zarur shart-sharoitlar, munosib ish haqi, 
zamonaviy uy-joylar, sifatli taʼlim va tibbiy yordam, dam olish va hordiq chiqarish uchun keng imkoniyatlar 
yaratish – bularning barchasi iqtisodiy sohadagi islohotlarimiz mohiyati va mazmunini belgilab beradigan muhim 
omillardir. Shu borada nafaqat eng kam oylik ish haqini, balki budjet tashkilotlarida ham, xoʻjalik yurituvchi 
subyektlarda ham oʻrtacha ish haqi miqdorini, pensiya, stipendiya va ijtimoiy nafaqalar hajmini bosqichma-
bosqich koʻpaytirish eʼtiborimiz markazida boʻladi  [5]” deya taʼkidlab oʻtdilar. Darhaqiqat, munosib turmush 
darajasini taʼminlash va xodimga ishlagan vaqti uchun munosib haq toʻlanishi lozim. Bundan tashqari ish 
vaqtidan tashqarida bajariladigan ishlar, qoʻshimcha ishlar uchun ham ragʻbat va moddiy taʼminot berilishi ish 
sifatiga ijobiy taʼsir koʻrsatadi. 

Deklaratsiya tushunchasining mazmun mohiyatiga toʻxtaladigan boʻlsak, deklaratsiya soʻzi – lotincha 
declaratio soʻzidan kelib chiqqan holda maʼlum qilaman, eʼlon qilaman maʼnolarini anglatadi [6]. 

Daromadlar deklaratsiyasi tushunchasi ilmiy manbalarda quyidagicha taʼriflangan. Daromad deklaratsiyasi 
- moliya yoki kalendar yilida fuqarolar (jismoniy shaxslar) tomonidan soliqqa tortiladigan jami daromadlari 
koʻrsatilgan va davlat organlariga taqdim etiladigan xabarnoma. Jahondagi barcha rivojlangan mamlakatlarda 
mulk deklaratsiyasi bilan bir qatorda joriy qilingan [7].

Bugungi kunda Oʻzbekiston Respublikasi Soliq qonunchiligiga koʻra jami yillik daromad toʻgʻrisidagi 
deklaratsiya soliq toʻlovchining olingan yillik daromadi toʻgʻrisidagi yozma arizasidan iborat ekanligi eʼtirof 
etilgan [8].

Yillik daromadni soliqqa tortishning deklaratsiya usuli gʻarb davlatlarining aksariyatida qoʻllanilib, ijobiy 
natijalar berayotganini taʼkidlash mumkin. Soliqqa tortishning bunday usuli XX asrning 20-yillarida AQSh va 
Yevropa davlatlarida oʻtkazilgan soliq islohotidan soʻng keng qoʻllanila boshlangan [9]. Iqtisodiy taraqqiy topgan 
davlatlarning aksariyatida aholi soliq muassasalariga oʻtgan moliya yili davomida olgan har bir daromad miqdori 
va manbai haqidagi maʼlumotni daromad olish bilan bogʻliq xarajatlarni ifodalovchi hujjatlar bilan birga topshirishi 
talab etiladi. Yaʼni, aholi oʻzining yillik daromadi va uni olish bilan bogʻliq ayrim xarajatlarni deklaratsiyada 
aks ettiradi. Taqdim qilingan deklaratsiya soliq inspektorlari tomonidan tekshirib chiqilib, qabul qilinishi yoki 

oʻzgartirilishi mumkin. Aksariyat hollarda soliq subʼektlariga yil davomida toʻlagan mablagʻlarining bir qismi 
davlat budjetidan qaytarib beriladi.

Jahon banki va Garvard universiteti olimlari deklaratsiyalarni faqatgina korrupsiyaga qarshi organlar 
tomonidan ichki tekshirish yetarli emasligini, ular deklaratsiyalarni ommaga eʼlon qilish bilan birlashtirilishi 
kerakligi haqida ishonchli dalillar keltirganlar. S.Dyankov va uning hamkasblari tomonidan Transparency 
International nodavlat xalqaro tashkilotining korrupsiyani anglash indeksiga ega boʻlgan 175 mamlakat boʻyicha 
deklaratsiya tizimiga oid empirik maʼlumotlarni qiyoslash asosida deklaratsiyaning samaradorligini taʼminlash 
uchun uning ommaga oshkora boʻlishi juda muhim ahamiyatga ega degan xulosaga kelishgan [10].

Xorijiy davlatlar iqtisodchi olimlari tomonidan jismoniy shaxslarning daromadlarini deklaratsiya asosida 
soliqqa tortish va uni amalga oshirish mexanizmi xususida munozarali ilmiy tadqiqotlar olib borilgan. Jumladan, 
N.Yermasova oʻzining ilmiy izlanishlarida oilaviy soliqqa tortish masalasini koʻtarib chiqadi hamda oila aʼzolari 
tarkibiga qarab soliq stavkalarini tabaqalashtirish va oila daromadlarini deklaratsiya asosida soliqqa tortish 
ijobiy natija koʻrsatishini asoslab beradi [11]. 

Yu.B. Kolobayeva oilaviy deklaratsiyalash masalasi boʻyicha bir qator tadqiqotlar olib borib, oilaviy 
deklaratsiyalash tizimiga oʻtish ijtimoiy-iqtisodiy siyosatning tub mohiyatiga toʻgʻri kelib, turmush farovonligining 
yaxshilanishini taʼminlaydi degan xulosaga keladi [12].

A.S.Galyautdinova oilaviy daromadlarni deklaratsiyalash tizimiga toʻxtalib, konsolidatsiyalashgan guruh 
tushunchasini ilgari suradi. Bu guruhga oiladagi er-xotin va uning farzandlarini ham kiritish maqsadga 
muvofiqligini keltirib oʻtadi. Yaʼni, oilaning umumiy daromadlarini deklaratsiya asosida soliqqa tortishda voyaga 
yetmagan farzandlarni ham inobatga olish lozimligini taʼkidlaydi [13]. 

O.N.Savina ham oilaviy daromadlarni deklaratsiya asosida soliqqa tortish masalasiga eʼtibor qaratadi. 
Muallif oila daromadlari umumlashgan holda qaralishi lozim, qaysi birga topib birga isteʼmol qilinganda degan 
gʻoyani ilgari suradi [14].  

Yuqorida keltirilgan aksariyat iqtisodchi olimlar daromadlarni deklaratsiyalash mexanizmini oilaviy 
farovonlirni taʼminlash hamda aholi sonining barqaror oʻsish koʻrsatkichini saqlab qolish maqsadida, oʻz davlati 
ichki imkoniyatlarini inobatga olgan holda fikr-mulohazalarini bildirishgan. Bizning fikrimizcha, mamlakatimizda 
oilaviy holatni yoki farzandlar tarkibini inobatga olib deklaratsiyalash mexanizmini qoʻllash ijobiy natija beradi 
deb aytolmaymiz. Lekin oilaviy farovonlikni taʼminlash maqsadida ayrim ijtimoiy ahamiyatga ega boʻlgan 
xarajatlarni deklaratsiya asosida chegirish mexanizmini yanada kengaytirish oʻzining ijobiy natijasini beradi 
degan fikrdamiz.

Bevosita jismoniy shaxslar daromadlarini soliqqa tortishning muammolarini tadqiq etgan A.Adizovning 
“Jismoniy shaxslardan olinadigan soliqlar tizimini takomillashtirish” mavzusidagi tadqiqot ishida davlat budjeti 
daromadlari shakllanishida jismoniy shaxslardan olinadigan soliqlarni hisoblash mexanizmi tadqiq etilib, 
mazkur soliqning budjet daromadlari shakllanishidagi salmogʻini oshirish masalalari oʻrganilgan  [15] boʻlsa, 
I.Yuldashevning “Jismoniy shaxslar daromadini soliqqa tortishda umumdeklaratsiyalash tizimini joriy etish 
masalalari” mavzusidagi nomzodlik dissertatsiyasida esa jismoniy shaxslar daromadlarini soliqqa tortishda 
umumdeklaratsiyalash tizimini Respublikamiz amaliyotida joriy etish bilan bogʻliq muammolar tadqiq etilgan [17]. 
M.Usmanovaning “Jismoniy shaxslarning daromadlarini deklaratsiya usulida soliqqa tortishni takomillashtirish” 
mavzusidagi nomzodlik dissertatsiyasida esa jismoniy shaxslar daromadlarini deklaratsiya usulida soliqqa 
tortishning afzallik jihatlari tadqiq etilib, daromad soligʻining aholi turmush farovonligini oshirishga taʼsiri nuqtayi 
nazaridan tahlil etilgan [18]. 

M.S.Usmanova tomonidan olib borilgan izlanishlar natijasida daromad soligʻini qoʻllashda soliqqa 
tortilmaydigan daromad miqdorini aniq belgilash va amaliyotga joriy qilish, daromadlarni deklaratsiyalashda 
jismoniy shaxslarning yer va mol-mulk soliqlarini daromaddan chegirish masalasiga alohida eʼtibor qaratilgan. 
Shuningdek, M.Usmanova respublikamizda jismoniy shaxslar daromadlarini umumdeklaratsiyalash tizimiga 
oʻtishni bosqichma-bosqich amalga oshirish, deklaratsiya asosida chegirmalarni qoʻllashda milliy mentalitetning 
inobatga olinishi yuzasidan taklif va mulohazalar bildirgan [19].

Darhaqiqat, iqtisodiyotni modernizatsiyalash sharoitida fuqarolarning jami daromadlarini deklaratsiyalash 
tizimini bosqichma-bosqich joriy etish va uni xalqaro andozalar asosida takomillashtirish davr talabiga aylandi.

T A D Q I Q O T  M E T O D O L O G I YA S I 
Ilmiy tadqiqotni amalga oshirishda qiyosiy va tizimli tahlil usullardan foydalanilgan. Adabiyotlarni tahlil qilishda 

Web of Science ilmiy maʼlumotlar bazasidan foydalanilgan. Maqolada jismoniy shaxslarning daromadlariga 
soliq solishda deklaratsiya usulining qoʻllanishi bu borada iqtisodchi olimlarning tadqiqotlari hamda statistik 
maʼlumotlarga tayanilib tegishli xulosalar ishlab chiqilgan.

T A H L I L  V A  N A T I J A L A R
Oʻzbekiston Respublikasi amaldagi soliq qonunchiligiga asosan jismoniy shaxslarning quyidagi 

daromadlariga deklaratsiya asosida soliq solinadi (1-rasm): 

.
1-rasm. Jismoniy shaxslarning deklaratsiya asosida soliq solinadigan daromadlari tarkibi [19].   

Shu oʻrinda alohida eʼtibor qaratish kerakki, jismoniy shaxslarning mualliflik haqi tariqasida olingan 
daromadlariga soliq solish oʻziga xos xususiyatga ega boʻlib, amaldagi qonunchilikka muvofiq, fan, adabiyot 
va sanʼat asarlarini yaratganlik va ulardan foydalanganlik uchun mualliflik haqi koʻrinishida daromadlar oluvchi 
jismoniy shaxslar bunday faoliyatni yakka tartibdagi tadbirkor sifatida davlat roʻyxatidan oʻtmagan holda amalga 
oshirish huquqiga ega.

Ilm-fan, adabiyot va sanʼat asarlarini yaratganlik hamda ulardan foydalanganlik uchun mualliflik haqi 
olayotgan soliq toʻlovchi daromadlar olish bilan bogʻliq daromadlar va xarajatlar hisobini yuritishi shart hamda 
u ijodiy faoliyatni amalga oshirish bilan bogʻliq boʻlgan, haqiqatda sarflangan va hujjatlar bilan tasdiqlangan 
xarajatlarni daromaddan chegirish huquqiga ega, lekin chegirma olingan jami daromad summasining 30 
foizidan koʻp boʻlmasligi kerak . Misol uchun jismoniy shaxs mualliflik haqi tariqasida 5 000 000 soʻm daromad 

oladigan boʻlsada ushbu daromadga ega boʻlish uchun 2 000 000 soʻm xarajat qilgan boʻlsa, daromadidan 
deklaratsiya asosida 1 500 000 soʻm (5 000 000 x 30 %)gacha chegirish huquqiga ega. Demak ushbu holatda 
jismoniy shaxs (muallif) 3 500 000 soʻmdan 12 foiz daromad soligʻi toʻlashiga toʻgʻri keladi. 

Soʻnggi yillarda Oʻzbekistonda daromadlarga ega boʻlgan jismoniy shaxslar tomonidan taqdim etilgan 
deklaratsiyalar soni yildan-yilga ortib bormoqda bu quyidagi rasm maʼlumotlarida oʻz aksini topgan (2-rasm).

2-rasm. Oʻzbekistonda deklarasiya taqdim etgan jismoniy shaxslar soni hamda deklarasiya natijasida hisoblangan 
daromad soligʻi miqdori [21].

Yuqoridagi 2-rasm maʼluotlariga eʼtibor qaratadigan boʻlsak, 2022-yilning natijasiga koʻra soliq organlariga 
565,1 ming nafar fuqarolardan daromadlari boʻyicha deklaratsiya olinib, ularning soni 2013-yildagiga nisbatan 
deyarli 3 barobarga, 2021-yildagiga nisbatan esa deyarli 28,0 ming nafarga koʻpaygan. 2020-yilda deklaratsiya 
taqdim etuvchilar soni kamayish tendensiyasiga ega boʻlib, ushbu holatni soliq islohotlari natijasida proporsional 
soliq stavkasining joriy etilishi hamda global pandemiyaning taʼsiri bilan izohlash mumkin.

Bundan tashqari, Microsoft Excel amaliy dasturi yordamida parabolik trend chizigʻi 
y = 7,1307x2 – 113,79x + 104,89 va bogʻliqlikning aniqlilik darajasi R2 = 0,907 topildi. Bogʻliqlikning aniqlilik 
darajasi 90,7% ekanligiga qaraganda keyingi yillarda ham deklaratsiya topshiruvchi jismoniy shaxslarning soni 
shu surʼatda ortishini kutishimiz mumkin.

Jismoniy shaxslar tomonidan yil davomida olingan daromadlari boʻyicha soliq idoralariga deklaratsiya 
topshiruvchi fuqarolar soni koʻpayishi bilan toʻgʻri proporsional ravishda qoʻshimcha hisoblangan daromad soligʻi 
miqdori ham koʻpayib borayotganini koʻrishimiz mumkin. Deklaratsiya asosida budjetga undirilishi nazarda 
tutilgan daromad soligʻi summasi 2013-yilda 20,1 mlrd. soʻmni tashkil etgan boʻlsa, 2022-yil natijasiga koʻra 
305,9 mlrd. soʻmdan ortiqni tashkil etib 15,2 barobarga koʻpayish koʻrsatkichiga ega.

Yillar hamda deklaratsiya boʻyicha budjetga undirilgan soliqlar miqdorlarining bogʻliqligini ham Microsoft 
Excel amaliy dasturining imkoniyatlaridan foydalanib, parabolik trend chizigʻi y = 2,2205 x2 – 6,4229 x + 10,517 
va bogʻliqlikning aniqlilik darajasi R2  =  0,9505 topildi. Bogʻliqlikning aniqlilik darajasi 95,05 % ekanligiga 
qaraganda kelgusi yillarda ham deklaratsiya boʻyicha budjetga undirilgan soliqlar miqdori ham shu surʼatda 
ortishini kutishimiz mumkin.

Bugungi kunda respublikamizda jismoniy shaxslarning mulkiy daromadlari tarkibida mulklarni ijaraga 
berish natijasida olinadigan daromadlar muhim oʻrinni egallaydi va deklaratsiya asosida soliqqa tortiladi. 
Shunday ekan oʻzlariga tegishli mulklarini ijaraga berish natijasida daromadlar olayotgan jismoniy shaxslarning 
daromadlarini soliqqa tortish mexanizmiga atroflicha toʻxtalamiz.

Respublikamizda amaldagi qonunchilikka koʻra jismoniy shaxslar oʻz mol-mulklarini ijaraga berishlari 
qonuniy tartibga solingan. Bir vaqtning oʻzida mol-mulk ijarasi mulkiy daromad sifatida tan olinib soliq 
qonunchiligiga koʻra deklaratsiyalanadi. 

Yuqoridagi 1-rasmning 1.3-bandiga asosan mol-mulkini ijaraga beruvchi jismoniy shaxslar albatta 
daromadlari toʻgʻrisida deklaratsiya taqdim etadi. 2025-yil uchun ayrim soliqlar va toʻlov stavkalari, jumladan 
mol-mulkini ijaraga beruvchi jismoniy shaxslar uchun belgilangan ijara toʻlovining eng kam stavkalari hamda 
yakka tartibdagi tadbirkorlar uchun jismoniy shaxslardan olinadigan daromad soligʻining qatʼiy belgilangan 
summalari qonun [22] bilan belgilandi.

Jismoniy shaxslar tomonidan oʻzlariga tegishli mol-mulkini ijaraga berishdan olingan daromadlariga soliq 
solish maqsadida ijara toʻlovining eng kam stavkalari qoʻllaniladi (1-jadval). 

Quyidagi 1-jadval maʼlumotlariga koʻra, jismoniy shaxslarning uy-joyi, noturar obʼekti va avtotransport 
vositasini ijaraga berishdan olgan daromadlariga soliq solish ijara shartnomasida belgilangan ijara haqi 
miqdoridan kelib chiqqan holda, biroq ushbu mol-mulklarni ijaraga topshiruvchi jismoniy shaxslar uchun 
belgilangan ijara haqining eng kam stavkalariga asosan hisoblangan miqdorlardan kam boʻlmagan holda 
amalga oshiriladi.

Shunga eʼtibor qaratish joizki, 2025-yil uchun belgilangan miqdorlar  
2021-yildagi stavkalarga nisbatan oʻrtacha 1,5 barobarga koʻpaygan. 2014-yilda belgilangan eng kam 
meyorlarga nisbatan esa oʻrtacha turar va noturar joylarni ijaraga berilish holati 6-7 barobarga, avtomobillarni 
ijaraga berilganda ham ijara toʻlovining eng kam stavkalari yildan-yilga koʻpaytirib belgilangan. 

1-jadval. Mol-mulkini ijaraga beruvchi jismoniy shaxslar uchun belgilangan ijara toʻlovining eng kam stavkalari [22] 
(soʻmda)

Obyekt nomi Yillar Toshkent 
shahri

Nukus sh. va viloyat 
markazlari boʻlgan 
shaharlar

boshqa aholi 
punktlari

Turar joy (1 m2 uchun)  
2014 3 000 2 000 1 000
2021 14 000 8 500 4 000
2025 28 000 13 500 5 500

Noturar joy (1 m2 uchun)  
2014 6 000 4 000 2 000
2021 29 000 17 000 7 500
2025 45 000 26 500 11 000

Yengil avtomobil  
(8 ta oʻrindiqqacha) (har bir 
avtomobilga)

2014 220 000
2021 575 000
2025 858 000

Mikroavtobus, avtobus va yuk 
avtomobillari 
(har bir avtomobilga)

2014 430 000
2021 1 150 000
2025 1 705 000

Joriy yildan belgilangan meyorlarni albatta ijobiy deb baholash mumkin. Misol sifatida eʼtibor qiladigan 
boʻlsak, Toshkent shahrida maydoni 50 m2 boʻlgan noturar mulkni ijaraga berilishi eng kamida 2 250 000 (50 
x 45 000) soʻmga toʻgʻri kelmoqda, vaholanki bugungi kunda amalda ushbu keltirilgan meyordan bir necha 
barobar koʻp summaga ijara berilish holatlarini kuzatish mumkin. 

Amaldagi qonunchilikka koʻra 1-jadval maʼlumotlariga muvofiq jismoniy shaxslarning koʻchmas mulklarini 
ijaraga berishning eng kam meʼyorlari:

-Toshkent shahri;
-viloyat markazidagi shaharlar
-boshqa aholi punktlari uchun har xil qiymatda belgilangan. 
Biroq, bugungi kunda viloyat markazi boʻlmagan shaharlar (Olmaliq, Shahrisabz, Qoʻqon, Margʻilon, Xiva, 

Kattaqoʻrgʻon, va h.k)da turar joyni ijaraga berish 5 500 soʻm va noturar mulkni ijaraga berish 11 000 soʻm 
miqdorda belgilangan. Yaʼni, tumanning chekka hududi hamda viloyat markazi boʻlmagan shaharlarda ijaraga 
berishning eng kam miqdorlari bir xil. Ushbu holat boʻyicha adolatlilikni taʼminlash maqsadida taklif ishlab 
chiqildi.

Bugungi kunda mamlakatimizda jismoniy shaxslarning daromadlarini deklaratsiya asosida soliqqa tortish 
mexanizmining qoʻllanilishi borasida koʻpgina ijobiy islohotlar amalga oshirilishiga qaramasdan ushbu sohani 

yanada takomillashtirish maqsadida tadqiqotlar olib borish, muammolarni aniqlash hamda ularni bartaraf 
etishga qaratilgan taklif va tavsiyalar ishlab chiqish lozim. 

Xulosa va takliflar:
Jismoniy shaxslarning deklaratsiya asosida soliq solinadigan daromadlari va ularni soliqqa tortishni 

takomillashtirish boʻyicha quyidagi xulosa va takliflar ishlab chiqildi:
-  Jismoniy shaxslarning deklaratsiyalanadigan daromadlariga soliq solishni takomillashtirish 

jismoniy shaxslarga nisbatan soliq yukining kamayishi, aholi real daromadlarining koʻpayishi hamda soliq 
maʼmuriyatchiligining yanada takomillashishiga xizmat qiladi;

- shiddat bilan rivojlanayotgan mamlakatimizda jismoniy shaxslar daromadlarini soliqqa tortish bu borada 
deklaratsiya usulini qoʻllash tartibini yanada takomillashtirish yaʼni bosqichma-bosqich umumdeklaratsiyalash 
tizimiga oʻtish asosida soliqqa tortish mexanizmini bugungi kun talablariga moslashtirish jismoniy shaxslarning 
daromadlarini toʻliq va oʻz vaqtida soliqqa tortilishini taʼminlashga xizmat qiladi;

-  jismoniy shaxslarning daromadlarini soliqqa tortishda  deklaratsiyalash amaliyotining qoʻllanishi 
mamlakatda yashirin iqtisodiyotga, pul mablagʻlarining noqonuniy aylanishiga, korrupsiya va poraxoʻrlikka 
hamda iqtisodiyot sohasidagi boshqa jinoyatlarning vujudga kelishi va uning oldini olishga xizmat qiladi;

- bugungi kunda yosh avlodni tarbiyalash ishlariga etarli daraja eʼtibor qaratilib kelinmoqda, ammo, bolalar 
adabiyotini yaratishga qiziqish kamligi bilan birga kitoblarning narxi ham qimmatligicha qolmoqda. Shu bois, 
Soliq kodeksining 378-moddasiga bolalar adabiyoti va badiiy adabiyotlarni tayyorlaganlik uchun mualliflik haqi 
koʻrinishida olingan daromadlarni daromad soligʻidan toʻliqligicha ozod qilish tarzidagi imtiyozni qoʻllash lozim. 
Buning natijasida kitobxonlarning kitob oʻqishga qiziqishi ortadi, kitobni xarid qilish qobiliyati kengayadi hamda 
sifatli kitob mahsulotlari tayyorlanishiga erishiladi;

-  rivojlangan xorijiy davlatlarning tajribasidan kelib chiqqan holda jismoniy shaxslarning daromadlari va 
xarajatlarini deklaratsiyalash tizimiga bosqichma-bosqich oʻtishni joriy qilish maqsadida, birinchi navbatda 
nazorat va huquqni muhofaza qiluvchi davlat organlari rahbar va xodimlari hamda ularning oila aʼzolarining 
daromadlari va xarajatlarini deklaratsiyalash tizimiga oʻtkazish ishlarini jadallashtirish maqsadga muvofiq;

- xorijlik iqtisodchi olimlarning taʼkidlaganidek, jismoniy shaxslardan olinadigan daromad soligʻi faqat davlat 
budjeti daromadlarini shakllantirish uchun emas, balki aholining real daromadlarini oshirishga ham xizmat qilishi 
lozim, bu maqsadda fuqarolar tomonidan qilingan ijtimoiy (taʼlim sogʻliqni saqlash, sugʻurta, majburiy toʻlovlar 
va h.k) xarajatlar soliqqa tortilmasligi kerak;

- daromadlarga deklaratsiya asosida soliq solish samaradorligini oshirish hamda hisoblangan soliqlarni toʻliq 
hamda oʻz vaqtida undirilishini taʼminlash maqsadida, soliq majburiyati toʻgʻrisida maʼlumotlar taqdim etuvchi 
tashkilotlarning maʼlumotlar bazalarini soliq organlarining axborot-resurs bazasiga on-line tarzda integratsiya 
qilish, deklaratsiya natijasida soliq solinadigan daromadlar summasini toʻliq aniqlash hamda soliqning oʻz 
vaqtida undirilishini taʼminlashda oʻzining ijobiy natijasini koʻrsatadi;

-  budjet daromadlariga qoʻshimcha manbalarni shakllantirish hamda soliqqa tortishning adolatliligini 
taʼminlash maqsadida, mulklarni ijaraga berishning eng kam meyorlariga alohida, boshqa shaharlar (viloyat 
markazi hisoblanmagan) uchun minimal miqdorlarni masalan, viloyat markazlari va tumanlar uchun belgilangan 
miqdorning oʻrtachasini belgilash maqsadga muvofiq.

Yuqoridagi takliflar va tavsiyalarning amaliyotga qoʻllanishi natijasida mamlakatimizda jismoniy shaxslarning 
deklaratsiya natijasida soliq solinadigan daromadlar manbai ortishi va ularni soliqqa tortish mexanizmi yanada 
takomillashtirilishiga erishish mumkin.

